
Thesis XVII.

Exstat et aliud Idolum plus quam execrandum per publicam omnium querelam famosissimum, nimia scilicet
Jeroboami Indulgentia in plectendis Principibus ac Ducibus bellicis proditionis apertæ convictis, nulla vel
disciplinæ militaris, vel periclitantis Patriæ habitâ ratione. Milites gregarii ob delictum aliquod leviculum, vel
etiam ob efflagitatum stipendium (quod primipili et Centuriones furtivis manibus ad se rapuerunt) suspendio
et morte mulctantur, Duces maximi et medioxumi, qui integras turmas exercituum internecioni dedunt, qui
proditiones nefarias mille mortibus dignas committunt, ob affinitatem, assentatorum, eorundemque apud
Regem Jeroboamum interpositas precum fallacias pronuntiantur [innocui], integri vitæ scelerisque puri, levi
fortè mùlctâ onusti.

